
MINUTI 

Il-Minuti tal-Laqgħa Nru. 75 li saret fil-15 ta’ Jannar 2007 ġew konfermati.

Diskussjoni dwar l-Ekonomija ta’ l-Għarfien (Knowledge Economy): Ir-Riċerka, l-Iżvilupp u l-Innovazzjoni

Il-Kumitat irriżuma mis-26 ta’ Ġunju, 2006 id-diskussjoni fuq dan is-suġġett.

THE CHAIRMAN (Onor. Clyde Puli): Illum se nkomplu niddiskutu l-ekonomija ta’ l-għarfien: ir-riċerka, l-iżvilupp u l-innovazzjoni u se jkollna preżentazzjoni mis-Sur Robert Borg, Financial Controller tal-General Workers’ Union.  Għaldaqstant filwaqt li nirringrazzja lis-Sur Borg talli għoġbu jilqa` l-istedina tagħna, nistiednu biex jingħaqad magħna ħalli jibda l-preżentazzjoni tiegħu u mbagħad wara li jlesti, jippermettilna nagħmlu ftit domandi.

IS-SUR ROBERT BORG:  Qabel ma nagħmel il-preżentazzjoni tiegħi, jiena l-Financial Controller tal-GWU, u involut ukoll f’ċerti kumitati nazzjonali li l-Union tirrapreżenta.  Illum ġejt imsejjaħ mill-President tal-Union biex nagħti preżentazzjoni lil dan il-Kumitat u nitkellem dwar il-kunċett ta’ knowledge-based society, ovvjament mill-aspett tal-GWU u anke mill-policy papers li ħarġet il-Union matul dawn l-aħħar snin u ukoll ir-reazzjoni u l-proposti tal-Union għall-budget.  Anke fejn kellhom x’jaqsmu l-pensjonijiet, il-GWU daħlet ukoll f’dawn il-kunċetti.  Waqt il-preżentazzjoni tiegħi se nagħti wkoll il-viżjoni tal-Union dwar xi problemi u kif il-Union tħares lejhom mil-lenti tagħha u tal-membri li tirrappreżenta.

Il-GWU tifhem li l-ekonomija qed tevolvi.  Meta tara kif kienet 15-il sena ilu u kif inhi miexja llum, l-IT huwa żvilupp li ħadd ma jista’ iwaqqfu.  U dan mhux biss qed jaffettwa l-operat tal-kumpanniji fil-manifattura u fis-servizzi imma anke l-Union innifisha, u jekk ma tadattax għal dan l-iżvilupp, ikollok il-problemi.

Wieħed tajjeb jifhem li meta l-GWU tressaq l-policy papers tagħha dejjem tisħaq il-bżonn li jsir re-training tal-ħaddiema.  Il-maġġoranza tal-membri tal-GWU ġejjin minn setturi ta’ manifattura u aspetti oħra - tipo Air Malta - li fil-passat ma kienux jirrikjedu daqshekk knowledge f’dan is-settur.  Għalkemm il-GWU dejjem qed tipprova tersaq lejn areas li huma aktar fuq servizzi, l-enfasi tal-Union - speċjalment fejn tidħol in-knowledge-based society, f’kull budget li jiġi propost u ppreżentat mill-gvern u anke fejn tidħol għajnuna mill-Ewropa - hu li dejjem inressqu proposti anke fil-budget dwar ir-re-training tal-ħaddiema.
Nafu li sfortuntament hawn mewġa li ċerti setturi fil-manifattura m’għadhomx jappellaw u bħala concern għall-ħaddiema membri tal-GWU, dejjem nenfasizzaw fuq ir-re-training fl-IT.  Il-Union tagħmel dan mhux bl-iskop li dejjem titlob iż-żieda, imma għax trid li l-istandard jibqa’ l-istess.  Waħda mill-iktar affarijiet importanti hija kif inżommu dan l-istandard u kif il-ħaddiem jista’ jimxi minn post għall-ieħor u mhux dejjem jibqa’ marbut ma’ post wieħed.  Dan bl-iskop li nżommu l-istandard of living tal-ħaddiema tagħna għoli. Dan huwa l-kunċett ġenerali.  

Imbagħad hemm affarijiet speċifiċi oħra li aħna nħarsu lejhom ukoll.  Bħal per eżempju s-settur tan-nisa fis-soċjetà tal-lum.  Aħna nemmnu - anke bħala soluzzjoni għall-problema tal-pensjoni - li l-parteċipazzjoni tal-mara fis-soċjetà huwa kruċjali.  Bis-sistema ta’ knowledge-based society, irridu nsibu mezz li n-nisa li mhux qed jaħdmu u għalhekk m’humiex qed jipparteċipaw fl-aspett ekonomiku tal-GDP, dan issa jseħħ.  Ovvjament in-line ma’ dak li diġà semmejt, li jkun hemm il-ħtieġa li jsir re-training f’dan is-settur.  Il-Union qed tħares lejn il-possibilità li tikber f’dan is-settur ukoll, għax nafu li se jkun hemm tkabbir naturali bl-influss ta’ l-IT.  Anke għal dan is-settur tas-soċjetà.

Ovvjament wieħed irid jifhem li llum biex in-nisa - li jista’ jkollhom ir-responsabbiltà tal-familja - ikollhom aċċessibilità għal dan is-settur, jeħtieġ li ssir struttura fir-re-training tagħhom.  Bħala Union dejjem nisħqu li l-mara għandha tidħol fil-qasam tax-xogħol u għalhekk hemm bżonn ta’ strutturi bħal child care centres.  Imma ma nieqfux hawnhekk biss.  Irridu nħarsu wkoll lejn is-sitwazzjoni fejn jekk il-mara fis-soċjetà tixtieq tikkontribwixxi fil-qasam tax-xogħol, irid ikun hemm mezz ukoll li jkollha training ġdid fejn jidħol dan is-settur.

Bħala Union, tajjeb li wieħed jgħid li għandna l-Fondazzjoni Reggie Miller.  Din il-Fondazzjoni – li nistgħu nsejħulha speċi ta’ skola – tagħmel enfasi kbira fuq it-tagħlim u per eżempju fost il-liċenzji li nagħtu hemm proprju l-ECDL courses, għal dawk in-nies li jixtiequ jitgħallmu metodi ġodda fil-qasam ta’ l-IT.  Anke noffru korsijiet fuq IT, bħal Windows u s-SAGE għall-ħaddiema.  Dan ovvjament mil-lenti ta’ Union, li hija aċċessibbli għal kulħadd.  Prattikament nistgħu ngħidu li ma jsir l-ebda qligħ minn dawn il-korsijiet, anzi jekk wieħed jara l-accounts ta’ din il-Fondazzjoni jinduna li qed nagħtu servizz. 

Meta tħares kif miexja l-ekonomija u tara ċerti investimenti li qed iseħħu - fosthom dan l-aħħar issemmew il-proposti ta’ Smart City - aħna bħala GWU nixtiequ li dan il-cake ta’ investiment jiġi milħuq mill-membri tagħna wkoll.  Aħna nifhmu li rrid jinstab mezz kif min-naħa ta’ l-investituri – bħal Smart City u investimenti oħra relatati, anke fil-farmaċewtika u li nkunu nafu li huma investituri kbar u ta’ ċertu kapital warajhom - forsi jkun hemm element ta’ budget għal-training ta’ dawn il-ħaddiema.  Għax fl-aħħar mill-aħħar, f’pajjiżna jista’ jkollna sitwazzjoni fejn veru jkun hawn employment, però jkollok ukoll structural unemployment.  U kif miexja l-ekonomija, l-iskop tagħna huwa kif nikkumbattu dan l-istructural unemployment.  

Żvilupp li qed isiru f’ekonomiji oħra - u aħna anke semmejna l-pożizzjoni tagħna fuq hekk - huwa l-iżvilupp fil-financial services.  F’dan is-settur qed naraw żvilupp qawwi min-naħa tal-professjonisti, u l-GWU qed tipprova tindirizza l-views li għandha fuq dan is-settur biex tkabbar il-preżenza tagħha.  Illum il-professional services sector m’għadux dak is-settur fejn għandek il-professional u l-worker.  Illum kulħadd huwa ħaddiem u anke aħna mill-aspett tal-GWU qed narawha hekk ukoll.  Illum issib professjonisti ġodda jew għadhom żgħar - u tkellimna anke ma’ avukati ġodda - li xi kultant ikunu sfruttati fil-qasam tax-xogħol.  Veru t-trend ta’ l-ekonomija hija lejn il-financial services, u iktar gradwati qed imorru jaħdmu f’dan is-settur.  Għalhekk aħna bħala Union irridu nsibu mezz kif inkabbru l-preżenza tagħna għal dawn il-ħaddiema.  Fil-policy papers tagħna, qegħdin inħarsu mill-aspett ta’ l-Ewropa u kif nistgħu niffinanzjaw metodi ġodda ħalli nkunu nistgħu nattiraw lil dawn il-ħaddiema.  Għax fl-aħħar mill-aħħar kollox jiddependi mill-aspett finanzjarju.

Biex nagħlaq hawn bħala trade Union inħarsu pożittiv lejn dan l-iżvilupp li qed iseħħ mill-aspett ta’ IT u fin-knowledge-based economy.  Min-naħa tal-GWU trid u tixtieq li dawn l-istrutturi jiġu żviluppati fil-pajjiż għax ovvjament ħadd ma jista’ jwaqqafhom.  Aħna nixtiequ li l-ħaddiema li nirrappreżentaw - u forsi anke ħaddiema f’Trade Unions oħrajn li fuq kollox għandhom l-istess problemi li għandna aħna - igawdu parti minn dan l-iżvilupp ukoll.  Għalhekk huwa neċessarju li jsir focus ta’ kif nistgħu nerġgħu nittrenjaw lil dawn il-ħaddiema.

Anke minn kif inħarsu lejn dan l-iżvilupp, il-GWU tħoss li eventwalment, on an economic basis, huwa mezz kif l-ekomonija tikber bih.  Huwa mezz li apparti li l-ekonomija tikber, il-GDP per capita se tkun mezz li dan il-cake fl-ekonomija se jkun sostnut, imma aħna bħala Union nixtiequ li kemm jista’ jkun isir enfasi min-naħa ta’ l-awtoritajiet li ngħinu lil dik il-parti tal-ħaddiema Ii ma jaqgħux fi structural unemployment.  Basically minn dak aħna nħarsu lejn a knowledge-based society.

THE CHAIRMAN:  Grazzi, Sur Borg.  Issa tippermettilna li nagħmlulek xi domandi u kummenti.  Ovvjament wieħed japprezza l-fatt li veru, jista’ jkun hemm każ fejn l-ekonomija qed tikber.  Ikollok faxxa maġoritarja ta’ ħaddiema li qed tkompli miexja ‘l quddiem u dan il-pakkett ikompli jitjieb.  Imbagħad ikollok faxxa oħra ta’ ħaddiema li ma tkunx tista’ tinqala’ min-naħa t’isfel u tinħoloq dak li inti qed issejjaħlu bħala structural unemployment.  Dawk il-ħaddiema li huma permanently unemployed għax ma jkollhomx l-iskills neċessarji u biżżejjed biex ikampaw f’ekonomija radikalment mibdula.  

Allura nifhem li l-GWU, bħala l-Union li l-aktar għandha rappreżentanti li ġejjin mis-settur tal-manifattura, għandha rwol qawwi ħafna, u anke rwol ta’ persważjoni.  Wieħed jifhem li se ssir qabża minn sistema ekonomika għall-oħra.  Kulħadd aċċettaha u kulħadd jitkellem li għandna bżonn ta’ re-training.  Għalhekk l-enfasi trid tkun li mhux biss naqblu hawn kollha bejnietna, imma bażikament ikun hemm qbil u enfasi biex nippruvaw nipperswadu lin-nies.  Jiġifieri jekk inti se tipprova tisforza lil xi ħadd, probabbilment ma tasalx.  Allura naħseb – u din iktar se ngħidha bħala kumment - il-gvern għandu rwol qawwi biex jipprovdi re-training u wieħed japprezza li l-Unions, anke kif qed tgħidu intom stess, bħall-GWU, tipprovdu training mhux bi qligħ, biex kemm jista’ jkun timbuttaw il-ħaddiema.  Però ovvjament hemm kwestjoni ta’ persważjoni biex numru akbar ta’ ħaddiema jagħmlu dan ir-re-training.  Dan peress li kemm aħna kif ukoll pajjiżi oħra, hemm it-tendenza tal-job for a lifetime, li hi xi ħaġa li kważi kważi ma tantx għadek tistenniha jew tippretendiha.

Dawk kienu l-kumment tiegħi.  Hawn iktar domandi jew kummenti?  L-Onor. Carmelo Abela.

ONOR. CARMELO ABELA:  Nirringrazzja lis-Sur Borg tal-kummenti tiegħu u napprezza li l-GWU qed tagħmel il-parti tagħha fit-taħriġ tal-ħaddiema kemm fuq il-post tax-xogħol kif ukoll li toffru korsijiet għall-pubbliku in ġenerali, permezz tal-Fondazzjoni Reggie Miller, kif semmejt inti, Sur Borg.

Bħala membri tan-naħa ta’ l-oppożizzjoni kemm jien kif ukoll l-Onor. Leo Brincat, konna ktibna ittra lil dan il-Kumitat biex niddiskutu proprju dan is-suġġett.  Li xtaqna hu li jkun hawn dawk kollha involuti fis-soċjetà tagħna - min iħaddem, min jirrappreżenta l-ħaddiema, istituzzjonijiet edukattivi eċċ., biex niddiskutu flimkien fejn tidħol ir-riċerka, l-iżvilupp u l-innovazzjoni, naturalment b’rabta partikolari ma’ l-isfidi tan-knowledge economy.  Għalhekk fl-opinjoni tagħna huwa importanti li jkun hawn politika ċara li imbagħad tibda titħaddem f’dan is-sens.  L-għan tagħna kien li billi nġibu lil kulħadd flimkien, inkunu nafu fejn qegħdin.  Nifhem li f’ċerti setturi sar progress sostanzjali, però hemm setturi oħrajn li baqgħu lura.  

Huwa importanti, biex ngħid hekk, li l-iżvilupp ikun għal kulħadd, u b’pass kemm jista’ jkun imgħaġġel, speċjalment meta nqisu li pajjiżna huwa ċkejken u li ċerti affarijiet nistgħu nagħmluhom aktar minn pajjiżi oħrajn li huma ferm akbar minn tagħna.  Irridu nħarsu lejn dan l-iżvilupp kemm mill-aspett soċjali kif ukoll mill-aspett ekonomiku, jiġifieri ma nistgħux naffordjaw li jkollna faxex fis-soċjetà tagħna li jaqgħu lura.  Għalhekk l-għan tagħna hu li jkollna pjan iffukat fuq dan il-qasam.  Dan anke wara li kien ħareġ rapport mill-World Economic Forum, fejn poġġa lil Malta pjuttost lura fejn tidħol ir-riċerka u l-iżvilupp.  Għalhekk jekk irridu nkunu aktar kompetittivi f’din id-dinja, huwa importanti li r-riċerka u l-iżvilupp jingħataw iktar importanza.

Għalhekk f’din l-ittra li konna ktibna lil dan il-Kumitat konna ssuġġerejna numru ta’ affarijiet, ħalli b’mod effettiv, Malta tibda tuża dawn il-punti.  U proprju wieħed mill-punti li semmejna kien ir-riżors uman li għandu jiġi mgħejjun b’kull mezz u għandu jitqies ovvjament bħala ċentrali għal din l-isfida li għandna quddiemna u biex din l-isfida nirbħuha.  Taħseb li f’dan is-sens, il-Unions f’pajjiżna għandhom jimpenjaw ruħhom aktar?  Dan billi mhux biss ikollhom rappreżentanti - dawk li aħna nafuhom bħala Shop Stewards - fil-postijiet tax-xogħol, li jieħdu ħsieb l-interessi li huma marbuta mal-collective agreements u l-kundizzjonijiet tal-ħaddiema, imma li jkun hemm tipo ta’ Shop Stewards li huma konċernati fuq it-taħriġ tal-ħaddiema.  Dan biex verament il-ħaddiema kollha fuq il-post tax-xogħol ikollhom dik il-persuna li jistgħu jirrikorru għaliha għal dak it-taħriġ li hemm bżonn.  Jiġifieri anke ma’ l-employer stess, wieħed jindividwa ċertu taħriġ li jista’ jsir u li mhux bilfors ikun marbut man-natura tax-xogħol li jkunu qed jagħmlu.  Dan bħala parti mill-kunċett ta’ lifelong learning.  Ukoll fir-rigward ta’ dan li qed ngħid, huwa importanti li l-ħaddiema tagħna jkunu mħarrġa, anke waqt li qegħdin fid-dinja tax-xogħol.

U t-tieni mistoqsija tiegħi hi jekk tarax li hemm ħidma koordinata biżżejjed bejn il-partijiet kollha konċernati, il-gvern, min iħaddem u min jirrappreżenta lill-ħaddiema, kif ukoll għaqdiet oħrajn li għandhom interess fil-pajjiż, bħal NGOs eċċ., kif ukoll istituzzjonijiet edukattivi, li mexjin fl-istess direzzjoni u li lkoll qed jiġbdu ħabel wieħed l-istess naħa - għax nistgħu niġbdu ħabel wieħed, imma wieħed naħa u wieħed oħra.  

Anke fuq livell ministerjali.  Xi kultant ikun hemm ministeri differenti li għaddejjin b’ċerti policies li mhux bilfors ikunu f’linja waħda.  Għalhekk taħsibx li, fl-aħħar mill-aħħar għandna, b’mod aktar ċentrali u b’mod aktar parteċipattiv minn kulħadd, ikollna din il-politika ta’ viżjoni u li nafu li se naslu u kif se naslu.

ONOR. MICHAEL GONZI:  Domanda żgħira.  Kellkom xi reazzjoni ħażina, mill-ħaddiema jew mill-employers għal dan it-tibdil li intom bħala GWU qed tissuġġerixxu?  U jekk sibtu din ir-reżistenza, kif qed tindirizzawha jew se tindirizzawha?

IS-SUR ROBERT BORG:  Mill-aspett ta’ Shop Stewards, nifhmu li llum dan għandu jgħin fit-taħriġ tal-ħaddiema.  Nista’ nieħu eżempju ċar minn taqsima partikolari u nsemmieh b’ismu s-Sur Roberto Cristiano, fejn jidħlu l-SMEs.  Fil-collective agreements, anke qed titniżżel partikolari li employer għandu jiffoka fuq it-taħriġ tal-ħaddiema.  Illum, meta tagħmel collective agreement, m’għadux iż-żmien li titlob iż-żieda, anzi f’ċerti industrija, minħabba l-aspett kompetittiv li hawn, saret diffiċli.  Allura trid tmur għal dawk il-valuri fil-kumpannija li as such m’humiex direct incentives, u fosthom hemm ir-re-training tal-ħaddiema.  Dan hu punt li qed joħroġ ħafna fil-collective agreements li nagħmlu.  On the other hand, aħna qed nassiguraw li ngħallmu lix-Shop Stewards tagħna.  

Per eżempju fil-korsijiet imtella’ mill-Fondazzjoni Reggie Miller, hemm taħriġ speċifikat fuq communication u management skills, u anke fuq IT.  U konna ħadna wkoll numru ta’ Shop Stewards barra minn Malta.  Basically it-travelling tagħha huwa speċifikat għax-Shop Stewards, biex dawn iġibu skills partikolari.  Fil-fatt nista’ ngħid li s-sussidju ta’ Lm25,000 li jagħtina l-gvern nużawh kollu biex isir dak li jkun hemm bżonn.  

Bħala reżistenza għax-shop Stewards min-naħa tal-ħaddiema, iva, teżisti ċertu reżistenza.  Din hija xi ħaġa, li naħseb hija inbuilt fil-ħaddiem, speċjalment f’dan is-settur li m’huwiex settur daqshekk kwalifikat fejn wieħed jista’ jibdel il-job easy bejn kumpannija u oħra.  Imma aħna qed nippruvaw nilqgħu għal din.  Il-fondazzjoni, li nista’ ngħid hija suċċess, anke bl-ammont ta’ attendenza li għandha, basically tiffoka fuq żewġ linji ta’ ħaddiema, il-ħaddiema li qed jaħdmu, fejn dawn il-ħaddiema qed jingħataw ħafna korsijiet, anke management courses.  Hemm xi courses ukoll li huma in direct link ma’ l-Università, fis-sens li once li tagħmel dan il-kors, ikollok xi credits l-Università.  Jiġifieri jeżisti element ta’ reazzjoni min-naħa tagħna, għax nafu bil-problema.  

Anke qed nagħmlu ċerti korsijiet filgħodu apposta lejn in-nisa tad-dar li ma jaħdmux, biex nippruvaw nerġgħu nħajjruhom għad-dinja tax-xogħol.  Dawn il-courses mhux biss huma tal-bizzilla u dawn l-affarijiet, imma courses fuq IT, communications u secretarial duties.  Per eżempju kien hemm kors fuq Accounting for the Businessman, biex nattiraw ħaddiema li jitgħallmu fuq IT.  Hemm l-ECDL courses, u ngħatu ċ-ċertifikati, biex nippruvaw dejjem nilqgħu għal din il-problema.  

Kif għidt fil-bidu, jiena nirrappreżenta lill-Union f’għaqdiet u kumitati oħrajn u għandu jkun hemm iktar kooperazzjoni bejnietna biex flimkien negħlbu din il-problema fejn jidħlu l-Unions.  Jien naħseb li għadu mhux qed isir biżżejjed, u għalhekk nemmen li l-gvern għandu jgħin biex forsi jkun hemm iktar inċentivi.  Issa tgħidli għalfejn il-gvern għandu jindaħal f’dawn l-affarijiet?  Jien nemmen li għandu jkun hemm forma ta’ tax credits speċifiċi lill-kumpannija li jħeġġeġ li anke min-naħa tal-management, għandu jassigura li ċertu re-training isir, u it’s a must li jsir.  Illum nafu kemm żviluppa l-health and safety, u li sar a must.  Illum ir-re-training għandu jsir ukoll fuq l-istess binarju.  Dwar ir-relazzjoni ma’ Unions oħra, aħna nitkellmu bejnietna, però nemmen li għandu jsir iktar biex lill-ħaddiema ngħinuhom iħossuhom iktar inċentivati ħalli jersqu aktar lejn ir-re-training.

Kif diġà semmejt, meta jkun hemm tibdil, mhux kull ħaddiem jeħodha l-istess.  Hemm min jeħodha bħala challenge, imma jeżistu ċerti ħaddiema li ma jkunux iridu jagħmlu xi ħaġa differenti fix-xogħol tagħhom.  Però aħna, din il-problema qed nitrattawha.  Mill-aspett kompetittiv illum nafu, li, speċjalment fil-qasam tal-privat, ma tistax tkun marbut ma’ job wieħed, u nafu kemm hu importanti l-job rotation fil-qasam tax-xogħol.  Il-GWU għandha membri fil-qasam tal-manifattura, u min-naħa tal-Union żgur ma nħeġġux li taħdem work to rule.  Din għalina xi ħaġa li issa għaddiet.  Fil-qasam tas-settur tal-privat, żgur m’hijiex policy, anzi nħeġġu li jkun hemm ċerta dixxiplina mill-aspett tal-privat, mhux biss min-naħa ta’ ħaddiema, għax nafu kemm hu diffiċli tirreaġixxi wkoll għall-isfidi l-ġodda.  

Meta l-Union tkun se tagħmel l-claims tagħha, tifli sew l-accounts tal-kumpanniji, u tara eżatt minn xiex ikunu għaddejjin.  Biex jekk kumpannija trid tagħmel ċertu tibdil minħabba sfidi fl-IT, dawn ikunu jistgħu jseħħu b’kooperazzjoni anke mal-ħaddiema li l-GWU tirrappreżenta.

THE CHAIRMAN:  Grazzi lilek.  Ma nafx jekk hawnx iktar domandi.  Grazzi ħafna ta’ l-intervent tiegħek.  Il-Kumitat huwa aġġornat għal nhar it-Tnejn, fejn għandna laqgħa ta’ skrutinju.

Fit-8:15 p.m. il-Kumitat aġġorna għal nhar it-Tnejn 29 ta’ Jannar 2007.

